
	GAN 

Rwy’n falch o gyhoeddi datganiad ar ddiwygio’r drefn ariannu y cytunwyd arno gyda Llywodraeth y DU. Mae’r datganiad yn dilyn blwyddyn o drafodaethau rhwng y ddwy Lywodraeth ac yn ymdrin â’r cyllid datganoledig i Gymru, yr achos dros bwerau benthyca cyfalaf a diwygiadau cyllidol ehangach.  

Diwygio’r drefn ariannu: datganiad cynnydd ar y cyd 

Rhagarweiniad
Mae Llywodraeth y DU a Llywodraeth Cymru wedi cytuno ar y camau nesaf yn dilyn trafodaethau rhwng y llywodraethau ar ddiwygio’r drefn ariannu. Mae’r rhain yn ymdrin â’r cyllid datganoledig, pwerau benthyca a diwygiadau ehangach.  
Cyllid datganoledig
Cred Llywodraeth Cymru yn gryf nad oes yna unrhyw achos dros gydgyfeirio pellach yng nghyllid cymharol Cymru. Mae Llywodraeth y DU yn cydnabod bod y cyllid cymharol ar gyfer Cymru wedi cydgyfeirio ers dechrau datganoli, a bod hynny’n destun cryn bryder yng Nghymru.
Mae’r ddwy Lywodraeth yn derbyn, ar sail cynlluniau gwariant cyfredol Llywodraeth y DU, ei bod yn annhebygol y bydd yna gydgyfeirio pellach dros y cyfnod cynllunio cyllidebol presennol. Mae’n debygol y bydd yna ychydig o ymwahanu dros weddill cyfnod yr adolygiad gwariant hwn, ond mae’n debygol iawn y bydd y duedd gyffredinol o gydgyfeirio yn ailddechrau unwaith y gwnaiff gwariant ddechrau tyfu. 

Yn y dyfodol, cyn pob adolygiad o wariant, bydd y ddwy Lywodraeth yn cynnal adolygiad ar y cyd o’r patrwm cydgyfeirio. Os rhagwelir y bydd yna gydgyfeirio dros gyfnod yr adolygiad gwariant, bydd y ddwy Lywodraeth yn cynnal trafodaethau ar yr opsiynau er mwyn ymdrin â’r mater, yn seiliedig ar gyd-ddealltwriaeth o’r holl dystiolaeth fydd ar gael bryd hynny. 

Mae’r ddwy Lywodraeth yn ymrwymo i drafod er mwyn creu trefniant cynaliadwy ar gyfer y cyllid datganoledig i Gymru a chyllid cyhoeddus y DU, y gall y naill ochr a’r llall dderbyn ei fod yn deg ac yn fforddiadwy.  

Cred Llywodraeth Cymru fod yn rhaid i’r trafodaethau hynny sicrhau canlyniad sy’n dderbyniol i’r ddwy ochr cyn y gellir datganoli unrhyw bwerau trethu sylweddol, a dim ond gyda chydsyniad Cynulliad Cenedlaethol Cymru y bydd Llywodraeth y DU yn cyflwyno newidiadau o’r fath.  
Pwerau benthyca
Mewn egwyddor, mae Llywodraeth y DU yn derbyn yr achos dros roi pwerau benthyca i Lywodraeth Cymru er mwyn ariannu prosiectau seilwaith, ar yr amod bod ffrwd refeniw annibynnol briodol ar gael i’w cefnogi. 

Gwneir penderfyniadau ar ddatganoli trethi – a allai gynnig ffrwd refeniw briodol – ar ôl i Gomisiwn Silk gyflwyno ei adroddiad. 

Cytunwyd y dylai Llywodraeth y DU a Llywodraeth Cymru barhau i ystyried yr opsiynau ar gyfer ariannu prosiectau seilwaith penodol, gan gynnwys yr achos dros allu manteisio ar bwerau benthyca yn gynnar, cyn y bydd unrhyw ffrwd refeniw annibynnol ar gael yn y dyfodol. 

Mae’r ddwy Lywodraeth yn cytuno y dylai unrhyw bwerau benthyca weithredu o fewn cyfrifoldeb Llywodraeth y DU o ran cyflawni ei mandad cyllidol.

Diwygio ehangach
Ar hyn o bryd mae Comisiwn Silk yn ystyried yr achos dros ddatganoli pwerau cyllidol pellach i Gymru, gan gynnwys yr opsiynau ar gyfer datganoli rhai pwerau i amrywio trethi. 

Mae’r ddwy Lywodraeth yn ymrwymo i roi ystyriaeth ddifrifol i gynigion y Comisiwn, gyda’r nod o gytuno ar becyn o ddiwygiadau sy’n cynnig trefn ariannu deg ac atebol i Gymru ac sy’n destun consensws eang.
1
1
3

